
KOMISIONI I KONKURRENCËS  

 

  

VENDIM 

Nr. 599, Datë 15.03.2019 

“Për mbylljen e procedurës së hetimit paraprak në tregun e ofrimit të 

shërbimeve stomatologjike dhe dhënien e disa rekomandimeve” 

 

Komisioni i Konkurrencës me pjesëmarrjen e: 

 

 

 

 

Në mbledhjen e tij të datës 15.03.2019, shqyrtoi çështjen me: 

Objekti: Mbyllja e procedurës së hetimit paraprak në tregun e ofrimit të 

shërbimeve stomatologjike dhe dhënien e disa rekomandimeve; 

 

Baza Ligjore: Neni 24, shkronja (d), (f) dhe nenin 41, 69 dhe 70 i Ligjit Nr. 9121, 

datë 28.07.2003 “Për Mbrojtjen e Konkurrencës”, 

 

Komisioni i Konkurrencës, pas shqyrtimit të: 

 

- Relacionit të Sekretarit të Përgjithshëm të Autoritetit të Konkurrencës; 

 

VËREN SE : 

1. Asambleja Kombëtare e Urdhrit të Stomatologut ka marrë Vendimin nr. 12, datë 

14.12.2018 “Për miratimin e listës së çmimeve dysheme për shërbimin stomatologjik” 

sipas të cilit, është vendosur miratimi i një liste çmimesh dysheme për këtë shërbim. 

2. Nëpërmjet këtij vendimi, është vendosur miratimi i një liste çmimesh dysheme për  

një kategori të caktuar shërbimesh dentare për: Terapinë, Ortopedinë, Kirurgjinë dhe 

Ortodoncinë. 

3. Urdhri i Stomatologut funksionon dhe rregullohet nga Ligji nr. 127/2014 “Për urdhrin 

e stomatologut në Republikën e Shqipërisë”.  

4.  Urdhri i Stomatologut në Republikën e Shqipërisë është ent publik, jo buxhetor, i cili 

përfaqëson interesat e përbashkët të profesionistëve, stomatologë dhe ndihmës 

stomatologë, si dhe rregullon marrëdhëniet ndërmjet tyre në funksion të publikut. 

5. Komisioni i Konkurrencës ka marrë vendimin Nr. 586, datë 28.01.2019 “Për hapjen 

e procedurës së hetimit paraprak në tregun e ofrimit të shërbimeve stomatologjike”, 

për të parë nëse ka ose jo shenja të kufizimit apo shtrembërimit të dispozitave të ligjit 

nr. 9121/2003 “Për Mbrojtjen e Konkurrencës”, i ndryshuar. 

6. Komisioni i Konkurrencës ka marrë vendimin nr. 587, Datë 28.01.2019 “Për marrjen 

e masave të përkohshme në tregun e ofrimit të shërbimeve stomatologjike”, duke 

vendosur disa detyrime për Urdhrin e Stomatologut.   

7. Autoriteti i Konkurrencës, bazuar në nenin 69 të Ligjit 9121/2003 “Për Mbrojtjen e 

Konkurrencës i ndryshuar, vlerëson shkallën e kufizimit ose të pengimit të 

konkurrencës të çdo projekt-akti normativ; 

8. Ministria e Shëndetësisë dhe Mbrojtjes Sociale, bashkëpunon me Urdhrin e 

Stomatologut për hartimin e dokumenteve të rëndësishme në fushën e shëndetësisë. 

9. Bazuar në Ligjin nr.9928, datë 09.06.2008 “Për shërbimin stomatologjik në 

Republikën e Shqipërisë”, institucioni përgjegjës për shërbimin stomatologjik është 

Ministria e Shëndetësisë, e cila përcakton mënyrën e funksionimit dhe organizimit të 

shërbimit, si dhe përcakton rregullat e ushtrimit të veprimtarisë së personelit të 

shërbimit shëndetësor stomatologjik. 

10. Në datë 15 janar 2019, Asambleja Kombëtare e Urdhrit të Stomatologut ka marrë 

Vendimin nr.15, datë 07.02.2019 “Për anulimin (shfuqizimin) e vendimit të 

Asamblesë Kombëtare të Urdhrit të Stomatologut të Shqipërisë të datës 14.12.2018, 

nr. prot 12 “Për miratimin e listës së çmimeve dysheme në shërbimin stomatologjik””, 

duke shfuqizuar vendimin e marrë në dhjetor 2018. 

11. Për sa më sipër, konstatohet  se Vendimi nr.12  i mësipërm është shfuqizuar dhe nuk 

është zbatuar asnjëherë nga ofruesit e shërbimeve stomatologjike në Shqipëri.   

12. Autoriteti i Konkurrencës synon eliminimin e  praktikave të cilat mund të bien ndesh 

me parimet dhe rregullat e konkurrencës në treg, duke dhënë sipas rastit edhe    

rekomandime institucioneve përgjegjëse: 

PËR KËTO ARSYE: 

Komisioni i Konkurrencës, bazuar në neni 24, shkronja (d) (f),  nenin 41,  69  dhe 70 të  

Ligjit Nr. 9121, datë 28.07.2003 “Për Mbrojtjen e Konkurrencës”, i ndryshuar (Ligji Nr. 

9121/2003). 

VENDOSI: 

1. Mbylljen e procedurave të hetimit paraprak në tregun e shërbimeve 

stomatologjike. 

 

2. Ti  rekomandojë Ministrisë së Shëndetësisë dhe Mbrojtjes Sociale që: 

(a) Në respektim të nenit 69 dhe 70 të ligjit, të kërkojnë vlerësimin e Autoritetit të 

Konkurrencës për çdo projekt akt normativ i cili mund të sjellë kufizime sasiore 

për hyrjen në treg dhe tregtimin; që synon vendosjen e të drejtave ekskluzive ose 

të drejtave të veçanta në zona të caktuara , për ndërmarrje ose për produkte të 

caktuara; apo projekt akte normative të cilat imponojnë praktika të njëjta në 

çmime dhe kushte të shitjes; 

(b) Të kërkojë paraprakisht mendimin e Autoritetit të Konkurrencës në rastet kur 

parashikohen të përcaktohen metodologji të përcaktimit të tarifave apo rishikime 

të tarifave në shërbimin stomatologjik;  

(c) Tarifat që i ofrohen konsumatorëve në shërbimin stomatologjik, duhet të jenë të 

orientuara drejt kostos. 

 

3. Ti  rekomandojë Urdhrit të Stomatologut që: 

(a) Në rastet e marrjes së vendimeve nga organet drejtuese të Urdhrit të Stomatologut, 

në lidhje me aspekte të ndryshme të cilat prekin konkurrencën në treg, me qëllim 

mbrojtjen e konkurrencës së lirë dhe efektive, të respektohen dispozitat e Ligjit 

9121/2003 ‘Për Mbrojtjen e Konkurrencës” i ndryshuar .  

 

Ky vendim hyn në fuqi menjëherë. 

 

KOMISIONI I KONKURRENCËS 


